2006 թվականի հունվար-օգոստոս ամիսներին ՀՀ պետական բյուջեի կատարման ամփոփ բնութագիրը

2006 թվականի հունվար-օգոստոս ամիսների ընթացքում ՀՀ պետական բյուջեի եկամուտները կազմել են շուրջ 269.0 մլրդ դրամ, իսկ ծախսերը՝ 277.2 մլրդ դրամ, որոնք ապահովել են ՀՀ կառավարության կողմից հաստատված իննամսյա ծրագրի համապատասխանաբար 90.9 և 79.7 տոկոսը: Նշված ցուցանիշների տարեկան ծրագիրը կատարվել է համապատասխանաբար 65.1%-ով և 61.0%-ով: 

Նախորդ տարվա նույն ժամանակահատվածի համեմատ պետական բյուջեի եկամուտներն ավելացել են 18.5%-ով կամ ավելի քան 42.0 մլրդ դրամով: Ընդ որում, շուրջ 37.3 մլրդ դրամով ավելացել են հարկերը և տուրքերը, 146.4 մլն դրամով՝ ոչ հարկային եկամուտները, 3.4 մլրդ դրամով՝ կապիտալի գործառնություններից եկամուտները, 1.1 մլրդ դրամով՝ պաշտոնական տրանսֆերտները:

2006 թվականի հունվար-օգոստոս ամիսների ընթացքում պետական բյուջեի եկամուտների գերակշիռ մասը՝ 81.9%-ը ձևավորվել է հարկային մուտքերի հաշվին: Պետական տուրքը կազմել է բյուջեի եկամուտների 4.6%-ը, ոչ հարկային եկամուտները՝ 8.3%-ը, կապիտալի գործառնություններից եկամուտները՝ 3.6%-ը, պաշտոնական տրանսֆերտները` 1.6%-ը:

Հաշվետու ժամանակահատվածում պետական բյուջեի հարկային եկամուտները կազմել են շուրջ 220.3 մլրդ դրամ և 87.7%-ով ապահովել իննամսյա ծրագիրը: 2005 թվականի նույն ժամանակահատվածի համեմատ նշված եկամուտներն աճել են 19.5%-ով կամ 36.0 մլրդ դրամով: Ընդ որում, գրեթե բոլոր հարկատեսակների գծով արձանագրվել են աճի բարձր տեմպեր, ինչն արդյունք է տնտեսական աճի և վարչարարության բարելավման, քանի որ հարկային օրենսդրության մեջ ընթացիկ տարվա բյուջետային եկամուտների վրա էական ազդեցություն ունեցող փոփոխություններ չեն կատարվել:

2006 թվականի ութ ամիսների ընթացքում դրական միտում է արձանագրվել ուղղակի հարկերի (շահութահարկ, եկամտահարկ) հավաքման գծով, ինչի արդյունքում նախորդ տարվա նույն ժամանակահատվածի համեմատ բարելավվել է հարկային եկամուտների կառուցվածքը: Հաշվետու ժամանակահատվածում ուղղակի հարկերի (շահութահարկ և եկամտահարկ) տեսակարար կշիռը պետական բյուջեի հարկային եկամուտներում աճել է` նախորդ ութ ամիսների 24.8%-ից հասնելով մինչև 28.6% և, միաժամանակ, նվազել է անուղղակի հարկերի (ավելացված արժեքի հարկ և ակցիզային հարկ) տեսակարար կշիռը` 59.9%-ից հասնելով 56.3%-ի:

Հարկային եկամուտների 45.1%-ն ապահովվել է ավելացված արժեքի հարկի հաշվին՝ կազմելով շուրջ 99.3 մլրդ դրամ: Նշված գումարից 66.9 մլրդ դրամը ստացվել է ՀՀ սահմանին հարկումից, իսկ 32.4 մլրդ դրամը՝ ապրանքների և ծառայությունների ներքին շրջանառությունից: 2005 թվականի նույն ժամանակահատվածի համեմատ պետական բյուջե մուտքագրված ԱԱՀ-ն աճել է 14.7%-ով կամ շուրջ 12.7 մլրդ դրամով:

Պետական բյուջեի հարկային եկամուտների 11.3%-ն ապահովվել է ակցիզային հարկի հաշվին՝ կազմելով շուրջ 24.8 մլրդ դրամ: Մասնավորապես, հանրապետություն ներմուծված ենթաակցիզային ապրանքների հարկումից ստացվել է 16.5 մլրդ դրամ, որից 7.5 մլրդ դրամը` բենզինի և դիզելային վառելիքի, 7.3 մլրդ դրամը՝ ծխախոտի ներմուծման հարկումից: Հանրապետությունում արտադրվող ենթաակցիզային ապրանքների հարկումից պետական բյուջեի մուտքերը կազմել են 8.3 մլրդ դրամ, որից 3.9 մլրդ դրամը ստացվել է ներքին արտադրության ծխախոտի իրացումից: Նախորդ տարվա նույն ժամանակահատվածի համեմատ ակցիզային հարկի մուտքերն աճել են 2.3%-ով կամ 557.7 մլն դրամով:

Պետական բյուջեի հարկային եկամուտների 18.9%-ն ապահովվել է շահութահարկի հաշվին՝ կազմելով ավելի քան 41.6 մլրդ դրամ: Ընդ որում, 2006 թվականի ութ ամիսների ընթացքում պահպանվել է այս հարկատեսակի բարձր աճի միտումը. այն 2005 թվականի նույն ժամանակահատվածի համեմատ ավելացել է 41.0%-ով կամ ավելի քան 12.1 մլրդ դրամով: Ընդ որում, զգալի աճ է արձանագրվել նվազագույն շահութահարկի վճարման պահանջից ելնելով մեկ տոկոս դրույքաչափով վճարված շահութահարկի, ինչպես նաև ոչ պետական ձեռնարկությունների և ոչ ռեզիդենտների կողմից վճարված շահութահարկի գծով: Նախորդ տարվա ութ ամիսների համեմատ ավելացել են նաև մյուս աղբյուրներից ստացված շահութահարկի գումարները, բացառությամբ պետական ձեռնարկությունների վճարումների:

2006 թվականի հունվար-օգոստոս ամիսների ընթացքում ՀՀ պետական բյուջե մուտքագրված եկամտահարկը կազմել է շուրջ 21.4 մլրդ դրամ, որը 35.1%-ով կամ շուրջ 5.6 մլրդ դրամով ավելի է նախորդ տարվա նույն ժամանակահատվածի համեմատ: Աճի հիմնական աղբյուր են հանդիսացել աշխատանքային և քաղաքացիաիրավական պայմանագրերի կատարումից ստացված եկամուտները, որոնք ապահովել են շուրջ 20.1 մլրդ դրամի մուտքեր:

2006 թվականի հունվար-օգոստոս ամիսների ընթացքում, ներմուծման աճի հետ կապված, աճ է արձանագրվել նաև մաքսատուրքի գծով: Հաշվետու ժամանակահատվածում այն կազմել է ավելի քան 11.4 մլրդ դրամ՝ 15.1%-ով կամ ավելի քան 1.5 մլրդ դրամով գերազանցելով 2005 թվականի նույն ժամանակահատվածի ցուցանիշը: 

2006 թվականի ութ ամիսների ընթացքում գործունեության առանձին տեսակներից գանձված հաստատագրված վճարները կազմել են ավելի քան 9.6 մլրդ դրամ` 16.4%-ով կամ շուրջ 1.4 մլրդ դրամով գերազանցելով 2005 թվականի համապատասխան ցուցանիշը: Աճը հիմնականում պայմանավորված է ավտոտրանսպորտային միջոցների գազալցման, տրանսպորտային գործունեության, հանրային սննդի և առևտրի վայր կազմակերպելու համար վճարումների ավելացմամբ: 

2006 թվականի հաշվետու ժամանակահատվածում պարզեցված հարկից պետական բյուջեի մուտքերը կազմել են շուրջ 4.8 մլրդ դրամ: Նախորդ տարվա նույն ժամանակահատվածի համեմատ այն ավելացել է 10.6%-ով կամ 459.4 մլն դրամով, ինչը հիմնականում պայմանավորված է առևտրական գործունեության իրականացումից ստացված մուտքերի աճով: 

2006 թվականի ութ ամիսների ընթացքում այլ հարկերի գծով պետական բյուջեի մուտքերը կազմել են շուրջ 7.4 մլրդ դրամ: Մասնավորապես, ավելի քան 4.1 մլրդ դրամ են կազմել բնօգտագործման և բնապահպանական վճարները, և 1.6 մլրդ դրամ` ճանապարհային վճարները: Նախորդ տարվա նույն ժամանակահատվածի համեմատ այլ հարկերն ավելացել են 31.7%-ով կամ շուրջ 1.8 մլրդ դրամով, որը հիմնականում պայմանավորված է բնօգտագործման վճարների և հարկային օրենսդրության խախտման համար գանձվող տուգանքների ավելացմամբ:

Պետական տուրքի գծով բյուջետային եկամուտները կազմել են ավելի քան 12.5 մլրդ դրամ՝ ապահովելով իննամսյա ծրագրի 89.2%-ով կատարում: 2005 թվականի նույն ժամանակահատվածի համեմատ պետական տուրքն աճել է 11.4%-ով կամ շուրջ 1.3 մլրդ դրամով, ինչը հիմնականում պայմանավորված է հեղինակային իրավունքների իրավական պաշտպանության հետ կապված իրավաբանական նշանակություն ունեցող գործողությունների, հյուպատոսական ծառայությունների կամ գործողությունների իրականացման, պետական գրանցման համար գանձվող մուտքերի, ինչպես նաև ֆիզիկական անձանց տրվող իրավաբանական նշանակություն ունեցող փաստաթղթերի, որոշակի ծառայությունների կամ գործողությունների դիմաց ստացված գումարների աճով:

Պետական բյուջեի ոչ հարկային եկամուտները 2006 թվականի առաջին ութ ամիսների ընթացքում կազմել են շուրջ 22.3 մլրդ դրամ՝ համապատասխանաբար 21.9%-ով և 69%-ով գերազանցելով տարեկան և ինն ամսվա ծրագրային ցուցանիշները: Վերջինս պայմանավորված է «Զանգեզուրի պղնձամոլիբդենային գործարան» ՓԲԸ-ի մասնավորեցման գործընթացի արդյունքում գնորդների հետ բացառիկ բանակցությունների վարման իրավունքի դիմաց վճարված գումարով: 2005 թվականի նույն ժամանակահատվածի համեմատ ոչ հարկային եկամուտներն աճել են 146.4 մլն դրամով կամ 0.7%-ով: Նշենք նաև, որ ոչ հարկային եկամուտներում ներառվել են պետական հիմնարկների համար ՀՀ կառավարության որոշմամբ բացված արտաբյուջետային հաշիվների միջոցները՝ համաձայն ՀՀ 2006 թվականի պետական բյուջեի մասին օրենքի 9-րդ հոդվածի 18-րդ կետի: 

2006 թվականի հունվար-օգոստոս ամիսների ընթացքում կապիտալի գործառնություններից պետական բյուջեի եկամուտները կազմել են 9.7 մլրդ դրամ, որից շուրջ 8.6 մլրդ դրամը ստացվել է պետական սեփականություն հանդիսացող հողերի օտարումից, ավելի քան 1.1 մլրդ դրամը՝ հիմնական միջոցների վաճառքից: Կապիտալի գործառնություններից եկամուտներն ապահովել են տարեկան և ինն ամսվա ծրագրային ցուցանիշների կատարումը համապատասխանաբար 74.2 և 83.5 տոկոսով: Նախորդ տարվա նույն ժամանակահատվածի համեմատ փաստացի մուտքերն ավելացել են 3.4 մլրդ դրամով կամ 54.6%-ով՝ պայմանավորված Երևանի տարածքում գտնվող հողերի վաճառքից ստացված մուտքերի աճով:

Հաշվետու ժամանակահատվածում արտաքին դոնորների կողմից տրամադրվել են 4.2 մլրդ դրամի պաշտոնական տրանսֆերտներ: Նշված գումարից՝
· 2.6 մլրդ դրամը տրամադրվել է Հոլանդիայի կառավարության կողմից՝ Համաշխարհային բանկի Աղքատության կրճատման աջակցության երկրորդ վարկային ծրագրի շրջանակներում, 

· 863.3 մլն դրամը՝ Մեծ Բրիտանիայի և Հյուսիսային Իռլանդիայի Միացյալ Թագավորության կառավարության կողմից աղքատության հաղթահարմանը բյուջետային աջակցության նպատակով` որպես 31.12.2003թ. դրությամբ Միջազգային զարգացման գործակալության (IDA) հանդեպ Հայաստանի Հանրապետության պետական պարտքի սպասարկման գծով վճարման ենթակա պարտավորությունների 10%-ի չափով փոխհատուցում,

· 384.3 մլն դրամը՝ Մեծ Բրիտանիայի և Հյուսիսային Իռլանդիայի Միացյալ Թագավորության կառավարության կողմից Գեղարքունիքի և Տավուշի մարզերի զարգացման ծրագրի շրջանակներում,

· 285.5 մլն դրամը՝ Ճապոնիայի կառավարության կողմից,

· 24.2 մլն դրամ մուտքագրվել է պետական հիմնարկների արտաբյուջետային հաշիվներին:

2006 թվականի հունվար-օգոստոս ամիսների ընթացքում ՀՀ պետական բյուջեի միջոցների հաշվին կատարվել են շուրջ 277.2 մլրդ դրամի ծախսեր` ապահովելով իննամսյա ծրագրի 79.7% և տարեկան ծրագրի 61.0% կատարում: Տրամադրված միջոցների 77.9%-ն ուղղվել է ընթացիկ, 18.3%-ը՝ կապիտալ ծախսերի ֆինանսավորմանը, 3.8%-ը՝ զուտ վարկավորմանը: 2005 թվականի նույն ժամանակահատվածի համեմատ բյուջեի ծախսերն ավելացել են 22.4%-ով կամ 50.8 մլրդ դրամով, ինչը հիմնականում պայմանավորված է աշխատավարձի, կապիտալ ծախսերի, սոցիալական տրանսֆերտների և ծառայությունների ձեռք բերման ծախսերի աճով:

Ընթացիկ ծախսերի ֆինանսավորմանն անցած ժամանակահատվածում հատկացվել է շուրջ 215.8 մլրդ դրամ՝ ապահովելով իննամսյա և տարեկան ծրագրերի համապատասխանաբար 83.1 և 61.4 տոկոսով կատարում: Նախորդ տարվա նույն ժամանակահատվածի համեմատ ընթացիկ ծախսերն աճել են 17.5%-ով կամ 32.1 մլրդ դրամով:

Ընթացիկ ծախսերի 11.1%-ն ուղղվել է պետական հիմնարկների աշխատողների աշխատավարձերի վճարմանը, որը կազմել է շուրջ 24.0 մլրդ դրամ: Կառավարության կողմից սահմանված իննամսյա ծրագիրը կատարվել է 85.7%-ով: Նախորդ տարվա նույն ժամանակահատվածի համեմատ աշխատավարձի գծով հատկացումներն ավելացել են 22.9%-ով` հիմնականում պայմանավորված հունվարի 1-ից քաղաքացիական ծառայողների բազային պաշտոնային դրույքաչափի բարձրացմամբ:
Անցած ժամանակահատվածում պետական բյուջեից տրամադրվել են 11.6 մլրդ դրամի սուբսիդիաներ` կազմելով ընթացիկ ծախսերի 5.4%-ը և ապահովելով իննամսյա ծրագրային հատկացումների 80.5%-ը: 2005 թվականի նույն ժամանակահատվածի համեմատ պետական բյուջեից տրամադրված սուբսիդիաների գումարը նվազել է 4.2%-ով կամ 469.3 մլն դրամով, ինչը հիմնականում պայմանավորված է ջրային տնտեսության և ոռոգման համակարգի սուբսիդավորման կրճատմամբ:
Հաշվետու ժամանակահատվածում շուրջ 5.6 մլրդ դրամ ուղղվել է պետական պարտքի սպասարկմանը՝ կազմելով իննամսյա ծրագրի 73.3%-ը: Նշված գումարից 3.1 մլրդ դրամն ուղղվել է ներքին, շուրջ 2.5 մլրդ դրամը՝ արտաքին պարտքի սպասարկմանը: 2005 թվականի նույն ժամանակահատվածի համեմատ պետական պարտքի սպասարկման ծախսերը նվազել են 5.9%-ով: Ընթացիկ տարում և՛ ներքին, և՛ արտաքին պարտքի սպասարկման ծախսերի գծով առաջացել են խնայողություններ, ինչն արդյունք է մինչև 6 ամիս ժամկետայնություն ունեցող պետական պարտատոմսերի թողարկման ծավալների նվազման, ինչպես նաև դրամի արժեքավորման:
Հաշվետու ժամանակահատվածում պետական բյուջեի ընթացիկ ծախսերի 26.2%-ը կամ ավելի քան 56.5 մլրդ դրամ կազմել են ընթացիկ տրանսֆերտները, որոնց իննամսյա ծրագիրը կատարվել է 83.9%-ով: Տրանսֆերտային հատկացումների հիմնական մասը կատարվել է հետևյալ երեք ուղղություններով. 17.2 մլրդ դրամ ուղղվել է նպաստների, շուրջ 11.0 մլրդ դրամ՝ թոշակների, 9.7 մլրդ դրամ՝ համայնքներին հատկացվող համահարթեցման դոտացիաների ֆինանսավորմանը: 2005 թվականի նույն ժամանակահատվածի համեմատ տրանսֆերտներն աճել են 20.9%-ով: 
Ապրանքների և ծառայությունների ձեռք բերմանը պետական բյուջեից հատկացվել է 118.1 մլրդ դրամ, կազմելով պետական բյուջեի ընթացիկ ծախսերի 54.7%-ը: Կառավարության սահմանած իննամսյա և տարեկան ծրագրերը կատարվել են համապատասխանաբար 83.0 և 60.8 տոկոսով: Նախորդ տարվա նույն ժամանակահատվածի համեմատ ապրանքների ու ծառայությունների ձեռք բերման ծախսերն ավելացել են 17.7%-ով, ինչը հիմնականում պայմանավորված է կրթության և առողջապահության ոլորտներին կատարված հատկացումների ավելացմամբ: 
Անցած ժամանակահատվածում կապիտալ ծախսերի գծով պետական բյուջեից տրամադրվել է ավելի քան 50.7 մլրդ դրամ` ապահովելով իննամսյա և տարեկան ծրագրերի համապատասխանաբար 66.6 և 57.8 տոկոսով կատարում: 2005 թվականի հունվար-օգոստոս ամիսների համեմատ պետական բյուջեի կապիտալ ծախսերն ավելացել են 49.1%-ով կամ 16.7 մլրդ դրամով` հիմնականում պայմանավորված կրթության, բնակարանային-կոմունալ տնտեսության և տրանսպորտի ու կապի ոլորտներին կատարված հատկացումների ավելացմամբ:

2006 թվականի հունվար-օգոստոս ամիսների ընթացքում ՀՀ պետական բյուջեից վարկավորումը կազմել է 11.1 մլրդ դրամ, որի հիմնական մասը` շուրջ 11.0 մլրդ դրամ, տրամադրվել է ԼՂՀ-ին: Շուրջ 102.3 մլն դրամ արտոնյալ պայմաններով տրամադրվել է բռնադատված քաղաքացիներին` անհատական բնակարանային շինարարություն իրականացնելու նպատակով: «Շիրակ-ջրմուղկոյուղի» ՓԲԸ-ի և «Լոռի-ջրմուղկոյուղի» ՓԲԸ-ի կանոնադրական կապիտալի պետական բաժնեմասի համալրման նպատակով ծախսվել է համապատասխանաբար 18.9 և 19.9 մլն դրամ: Նախկինում տրամադրված վարկերից պետական բյուջե է վերադարձվել 496.6 մլն դրամ, որից շուրջ 174.4 մլն դրամը վճարվել է Վրաստանի հանրապետության կողմից: Արդյունքում զուտ վարկավորումը կազմել է ավելի քան 10.6 մլրդ դրամ՝ ապահովելով իննամսյա ծրագրի 87.7% կատարողական: Նախորդ տարվա նույն ժամանակահատվածի համեմատ պետական բյուջեից զուտ վարկավորման ծավալն ավելացել է 22.7%-ով կամ շուրջ 2.0 մլրդ դրամով՝ հիմնականում պայմանավորված 2006 թվականի պետական բյուջեով ԼՂՀ-ին տրամադրվող միջպետական վարկի գումարի ավելացմամբ:

2006 թվականի հունվար-օգոստոս ժամանակահատվածում ՀՀ պետական բյուջեն (առանց արտաքին աղբյուրներից ֆինանսավորվող վարկային ծրագրերի գծով միջոցների ներհոսքի) կատարվել է շուրջ 8.2 մլրդ դրամ պակասուրդով: Ընդ որում, ֆինանսավորման ներքին աղբյուրները կազմել են շուրջ 3.7 մլրդ դրամ, իսկ արտաքին աղբյուրները՝ 4.5 մլրդ դրամ: 
Գանձապետական պարտատոմսերի հաշվին պետական բյուջեն ֆինանսավորվել է 3.3 մլրդ դրամով (թողարկում՝ 20.6 մլրդ դրամ, մարում՝ շուրջ 17.3 մլրդ դրամ): 97.2 մլն դրամ ուղղվել է մուրհակների մարմանը: 464.9 մլն դրամ օգտագործվել է բյուջետային միջոցների մնացորդից:
Հաշվետու ժամանակահատվածում ստացվել է Համաշխարհային բանկի Աղքատության հաղթահարման աջակցության վարկային ծրագրի՝ 2005 թվականից հետաձգված շուրջ 9.2 մլրդ դրամ (20.0 մլն ԱՄՆ դոլար) մասնաբաժինը: 
Արտաքին պարտավորությունների մարմանը անցած ժամանակա-հատվածում ուղղվել է շուրջ 4.7 մլրդ դրամ: Մասնավորապես, 1.8 մլրդ դրամ հատկացվել է Վերակառուցման և զարգացման եվրոպական բանկի (ՎԶԵԲ), 2.1 մլրդ դրամ՝ Համաշխարհային բանկի և շուրջ 749.8 մլն դրամ՝ ԱՄՆ կառավարության նկատմամբ ունեցած պարտավորությունների մարմանը:

� ä»ï³Ï³Ý µÛáõç»Ç »Ï³ÙáõïÝ»ñáõÙ, Í³Ëë»ñáõÙ և å³Ï³ëáõñ¹Ç ýÇÝ³Ýë³íáñÙ³Ý ³ÕµÛáõñÝ»ñáõÙ Ý»ñ³éí³Í ã»Ý ³ñï³ùÇÝ ³ÕµÛáõñÝ»ñÇó ýÇÝ³Ýë³íáñíáÕ Ýå³ï³Ï³ÛÇÝ Íñ³·ñ»ñ Çñ³Ï³Ý³óÝáÕ ·ñ³ë»ÝÛ³ÏÝ»ñáí ßñç³Ý³éíáÕ ÙÇçáóÝ»ñÁ:

